Қазақстан ақша айналымындағы негізгі фигура
Басты мақалалар, Экономика 14.11.2015 
Жиырма екі жыл бұрын – 1993 жылғы 15 қарашада  Қазақстан өзінің ұлттық валютасына көшті
[image: фото Руслана Канабекова (6)]
Осы жылдар ішінде теңге өзінің өміршеңдігі мен орнықтылығын дәлелдей отырып сынақтардан, қиындықтардан, жаһандық қаржы дағдарысынан өтті. Бүгін Қазақстанның ұлттық валютасы жаһандық қаржы дағдарысының өршуімен байланысты қиын кезеңді бастан кешіруде.
Теңге күнінің қарсаңында теңге тарихының маңызды парақтарын еске түсірмекпіз. Қазір 10-15 жастағылар ең алғашқы банкнот қатарының дизайны да, номиналы да басқаша болғанын білмейтін де шығар. 1993 жылғы 15 қарашада «Портреттер» деп аталатын серия айналысқа шығарылды. Ол банкноттарда: 1 теңгелікте Әл-Фараби портреті; 3 теңгелікте Сүйінбай портреті; 5 теңгелікте Құрманғазы портреті; 10 теңгелікте Шоқан Уәлиханов портреті; 20 теңгелікте Абай Құнанбаев портреті; 50 теңгелікте Әбілқайыр хан портреті;100 теңгелікте Абылай хан портреті болды.
Өтпелі кезең, жоғары инфляция және теңгенің құнсыздануы, экономиканың негізгі салаларының қарқынды дамуы, сондай-ақ кірістердің өсуі жоғары номиналдағы банкноттарды шығару қажеттілігін туындатты. Олар «Әл-Фараби» деп аталған екінші серияны құрады. 2003 жылы – теңгенің он жылдығына орай банкноттар қатарының номиналы 10 000 теңгеге дейін болды.

Ұлттық валюта монеталары – тиындар екі сериямен шықты. Оларға дейін ең алғаш «монеталардың» металл емес, қағаз сериясы болды. Алайда инфляция тиындардың құнын жоғалтты. Олар өздерінің сатып алу қабілетінен айырылды. Теңгенің ұсақ номиналдағы монеталары айналыста ұзақ болған жоқ, 1997 жылы алдыңғы ұсақ номиналды монеталар мен банкноттарды ауыстыратын теңге-монеталардың жаңа қатары бекітілді. Олар 1998 жылғы 11 қарашада шығарылды.
Кейіннен 1997 жылғы монеталар қатары жаңғыртылып, толықтырылды. 2002 жылғы 1 шілдеде айналысқа шығарылған 100 теңгелік монеталар осындай номиналдағы банкноттарды толық ауыстырды. Теңгенің кезекті мерекесінде – 2006 жылғы 15 қарашада айналысқа номиналы 200, 500, 1000, 2000, 5000 және 10 000 теңгелік жаңа дизайндағы банкноттар шығарылды. Ескі дизайндағы банкноттардың осындай номиналдары тағы бір жыл бойы заңды төлем құралы болып қалды. Осылайша өзара бір идея, бір ой және бір әрекет тоғысқан жаңа банкноттар ортасы пайда болды. Олар бастапқы банкноттардан түбегейлі басқаша болды: бет жағында көбіне тігінен, ал сырт жағында көлденең салынған бейнелер болды.
Жаңа теңгелер шығатын күні газетімізге дизайнерлік идеяларды түсіндірген, олардың авторы, Ұлттық Банктің бас дизайнері Меңдібай Әлин былай деді:
«Еліміздің егемендік алған жылдарында көп нәрсенің өзгергендігін басшылыққа алдық. Бірақ, халықтың көпшілігі мұны байқамай қалуы да мүмкін. Сондықтан да негізгі ниетіміз жас мемлекетіміздің даму серпінін және оның жаңа даму кезеңін сырт көзге көрсету, бір дәуірді құрайтын 15 жылдық тәуелсіздікке және алдымыздағы ауқымды перспективаларға қарау болды. Алдымызға қойылған жаңа міндет мен үшін қызықты болды, себебі теңгенің бірінші, содан кейін екінші сериясын шығаруға қаншалықты шығармашылық танытқандығымызды ұмыта қоймаған болатынмын. Сол кездегі рухымыз бен арынымыз, шығармашылық дауларымыз мен іске асырғымыз келген идеяларымыз әлі есімде. Ол кезде өзімізді өзіміз таныту міндеті тұрды. Сол кезде біздің негізгі міндетіміз еліміздің, халқымыздың бүкіл тұрмыс-тіршілігін көрсету болды. Біз сол кезде әлемге өзімізді көрсеткіміз келіп, өзіміз туралы, өткеніміз, бүгініміз бен болашағымыз туралы айтқымыз келді.
Номиналы жоғарырақ купюралар кезең-кезеңімен енгізілген екінші серия шығарылымы экономикалық міндеттер мен басымдықтарға байланысты болды. Бірінші серияның көркемдік тұжырымдамасын жалғастырғанымызбен, оның өзі аясын кеңейтуді талап етті: Қазақстан ғана емес, әлем өзгере бастады, серпіндірек болып, технологиясы дамып, байланысы кеңейе түсті. Егемен, дербес Қазақстан жаһандық әлемнің бір бөлігі бола бастады. Сондықтан да заманауи ақша эстетикалық міндеттерден басқа барлық техникалық аспектілерді ескеруі қажет болды. Үшіншіден, банкноттың негізгі құрамдас бөлігі – оның мән-мазмұны. Бұл ретте қазіргі заманғы ақша саяси ойын нысаны болмауға тиіс, ол – ұлтты біріктіретін, бірлігін білдіретін нышан, мемлекеттілігінің белгісі. Мұның бәрі – ақша жасау кезінде бүкіл әлем ұстанатын негізгі қағидаттар.
Әрбір тарихи даму кезеңінде елдің де, ұлттың да міндеттері қиындай түседі. Елдер де адамдар сияқты есейеді. Біз де соны бастан кешірдік: есейдік, он бес жыл бұрын алдымызға қойылған өзімізді өзіміз таныту, елімізді әлемге паш ету міндеттері де шешілді. Қазақстан өзгерді. Біз де, өмір сүру жағдайлары, қоршаған орта өзгерді. Жаңа теңге осы тарихи өзгерістерді көрсетуге тиіс болды».
2006 жылғы банкноттардың негізгі элементі Қазақстанның жаңа астанасының көрнекті орны – «Астана-Бәйтерек» монументі болды. Нәтижесінде бүкіл серия шартты түрде «Бәйтерек» деп аталды. Қазақстан банкноттарының қандай да бір номиналын қате түсіну мүмкін емес, себебі барлық номиналдар түсімен, де көлемімен де ерекшеленеді. Бұл банкноттарда қорғаныш элементтері барынша көп пайдаланылған.
2011 жылдан бері Ұлттық Банк 2006 жылғы үлгідегі ірі номиналды банкноттарды «Самұрық» деп аталатын жаңа серия банкноттарына кезең-кезеңімен ауыстыруда. Олардың ерекшелігі – банкноттың бет жағында «Қазақ елі» монументінің («Самұрық» құстың) бейнеленуі. Қазір 2006 жылғы үлгідегі банкноттармен қатар 2011 жылғы үлгідегі номиналы 5000 теңгелік; 2012 жылғы үлгідегі 2000 және 10000 теңгелік; 2014 жылғы үлгідегі 1000 теңгелік банкнот та қатар жүрді. Банкноттарды жаңа серияға ауыстыру жоспарлы түрде жүргізіледі және халыққа қандай да бір салмақ түсірмейді. Осылайша, банкноттардың 6 номиналынан және монеталардың 7 номиналынан тұратын бірқатар ақша белгілері айналыста жүр. Номиналдық қатар түрлі елдер валюталарының номиналдық қатарын қазіргі уақытта да, өткен уақытта да құрудың неғұрлым жиі қолданылатын схемасы – есептеудің ондық және екілік жүйелерінің артықшылықтарынан тұрады.
Қазіргі уақытта Ұлттық Банк елімізде қолма-қол ақша айналысын дамытудың болашақтағы бағыттарын әзірлеу жұмыстарын жүргізуде. Реттеуші қолма-қол ақша айналысының бизнес-үдерістерін жаңа технологиялық деңгейге ауыстыру, сондай-ақ логистикалық жүйелерді басқару қажеттілігін анық түсінеді. Бірақ, технологиялар өзгергенімен, 1993 жылғы 15 қарашадан бері Қазақстанның ақша айналымындағы негізгі фигура – біздің теңгеміз.
Динара ЮСУПОВА.

